
Dagskrá fundar:  

1. Fundargerð síðasta fundar. Rætt um hversu ítarleg fundargerð ætti að vera og hvernig ætti að 

fjalla um ólík sjónarmið nefndarmanna. Ákveðið að nefndarmenn geti lagt fram bókanir ef þeir vilja 

koma sérstökum skoðunum á framfæri.  

2. Kynnt drög að verkefnaágripi um stefnumótun um náms- og gæðamat. Ágripið er unnið í 

framhaldi af vinnustofu með fulltrúa frá OECD sem Menntamálastofnun stóð fyrir.  

Jón Torfi taldi mikilvægt að lögð sé áhersla á að viðmið fyrir mat séu mótuð af skólasamfélagi. Finna 

þurfi leiðir til þess. Spyrja verði þeirrar spurningar hvort það sé þess virði að byggja upp stórt 

heildstætt kerfi. Verður matið eða skólastarfið þungamiðjan. Mögulegt að taka úrtak og skoða 

afmarkaða þætti heldur en að hafa allt kerfið undir.  

Aðalheiður sagði það skoðun KÍ að tilhneigingin væri  að ákvarðanir í menntamálum og  stefna kæmu 

ofan frá frekar en að hafa skólafólk með í ráðum. Matskerfi væri ekki forgangsmál í menntamálum 

heldur þurfi að leggja áherslu á að byggja upp getu og þekkingu í skólunum til að vinna að skólaþróun 

undir forystu kennara og skólastjórnenda. Byggja þurfi upp stoðkerfi við skólastarfið til að vinna að 

skólaþróun og samstarf milli skóla. . Aðalheiður vitnaði í nýlegt skólamálaþing KÍ um faglega forystu 

kennara og skólastjórnenda í menntamálum sem feli í sér áherslur á starf í skólunum sjálfum að 

skólaþróun og umbótum, sem væri gagnlegri aðferð en stórt matskerfi. Reynsla margra þeirra landa 

sem byggt hafa upp stór matskerfi sýni að þau hafa engu skilað. Aðalheiður benti á að niðurstöður 

fagráðs um starfsþróun kennara sem afhentar voru menntamálaráðherra í mars á þessu ári feli í sér 

gerólíka nálgun og áherslur miðað við þessi stefnudrög um náms- og gæðamat. Í kjölfarið á 

niðurstöðum fagráðsins hafi menntamálaráðherra sett samstarfsráð um starfsþróun kennara og 

skólastjórnenda til verka með erindisbréfi til að útfæra niðurstöður fagráðsins um starfsþróun 

kennara og skólastjórnenda. Aðalheiður gerði athugasemdir við vinnulag formanns og forstjóra við 

umfjöllun um stefnudrögin á fundinum.  

Guðrún Hrefna taldi mikilvægt að styðja við skóla í innra mati og að skýr viðmið og stefna um gæði 

geti hjálpað skólum við matsvinnu. Sjálfstæði skóla og ytri viðmið og mat geti stutt við hvort annað. 

Það þurfi margs konar fagþekkingu til að koma heildstæðu matskerfi á og sú fagþekking liggi ekki öll 

innan skóla.  Horfast verði í augu við að nú nær tuttugu árum eftir að gæðamat í skólum var innleitt í 

lög hér á landi sé Ísland skammt á veg komið í mati á skólastarfi. Því sé mikilvægt að setja viðmið og 

heildstæðan ramma um mat sem styðji við skóla en veitir jafnframt aðhald. 

Þórólfur benti á að það að taka úrtak vegna gæðamats gæti verið misvísandi og gefið skakka mynd af 

raunverulegri stöðu. Nauðsynlegt væri að byggja upp heildstætt kerfi vegna gæðamats.  

Arnór sagði að næstu skref væru að Menntamálastofnun ynni áfram að verkefniságripinu. 

Sjónarmiðum sem fram komu hjá ráðgjafarnefndinni verða tekin inn í ágripið áður en það verður sent 

til ráðuneytisins.  Stofnunin hefur það hlutverk samkvæmt lögum að sinna mati á menntakerfinu í 

heild, á einstaka skólum sem og námsmati og móta þarf leiðir til þess. Ljóst er að stofnunin þarf að 

eiga samráð við ráðgjafarnefndina og fleiri aðila og leitast við að ná samstöðu um uppbyggingu 

gæðamats. Þar þurfi að finna jafnvægi milli sjálfstæði skóla og faglegs hlutverks kennara annars vegar 

og upplýsingaöflunar og ytra mats stjórnvalda hins vegar.  

3. Hlutverk ráðgjafarnefndarinnar. Rætt var um stjórnsýslulega stöðu Menntamálastofnunar 

almennt og tengsl hennar við ráðuneytið. Stofnunin hefur sjálfstæði en vinnur samkvæmt 

stefnuáherslum ráðuneytisins sem m.a. koma fram í fjármálaáætlun sem sett er samkvæmt nýjum 

lögum um opinber fjármál. Jafnframt samþykkir ráðuneytið stefnuáherslur Menntamálastofnunar og 

felur stofnuninni framkvæmd tiltekinna verkefna.  Ráðgjafarnefndin hefur það hlutverk að vera 

forstjóra til ráðgjafar um langtímastefnumótun um starfsemi stofnunarinnar. Síðan er spurning í 

hverju sú ráðgjöf felst, hvaða vægi hefur hún og hver er ábyrgð nefndarinnar.  

Svandís nefndi að hún hefði viljað ræða samskipti stofnunarinnar við erlent fyrirtæki um miðlun 

námsefnis en ekki fundið ljósan farveg fyrir það. Niðurstaða var að í slíkum tilvikum væru málin tekin 

beint upp við forstjóra eða óskað eftir að þau væru sett á dagskrá fundar ráðgjafarnefndar.  

Formaður lagði til að fengið verði lögfræðilegt álit á hlutverki ráðgjafarnefndarinnar og mun forstjóri 

senda það til nefndarmanna.  

Samþykkt að sviðsstjórar Menntamálastofnunar sitji fundir ráðgjafarnefndar ásamt forstjóra. 

Jafnframt að nefndarmeðlimir geti lagt til dagskrárliði fyrir fundi.  

Stefnt skal að því að taka fyrir fá mál á dagskrá hverju sinni og ræða þau frekar til hlítar 

4. Námsgagnagerð. 

Kynnt minnisblað sem stofnunin hefur sent mennta- og menningarmálaráðuneyti með tillögu um að 

ráðuneytið beiti sér fyrir stefnumótun um námsgögn. Jafnframt voru kynnt drög að verkefnaáætlun 

um gerð útgáfustefnu og útgáfuáætlun fyrir Menntamálastofnun. Ekki vannst tími til að ræða málið 

efnislega og verður það tekið aftur upp á næsta fundi.  

Umræðu um velferðarmál var einnig frestað og verður væntanlega sett á dagskrá næsta fundar. 

Undirskrift/upphafsstafir fundarritara: AG 

 

 

 

 

 


